
   తనయ! సురేంద్రుధాటి కిటుదాఁగినమామను బైట వేతురా?”

   యనినఁ గరమ్ముఁ దీసిన గజాస్యునిఁ గొల్తు నభీష్టసిద్ధికిన్.



శా. సాటోపారభటీకఠోరతరసంధ్యానృత్తకేళీనిరా

   ఘాటప్రౌఢనిరూఢగూఢపదరాడ్గ్రైవేయభాస్వజ్జటా

   జూటాంతర్విలుఠత్తరంగసమునస్స్రోతస్వినిన్ నిర్జర

   వ్యాటీకోత్కటచాటువాక్యఘటితన్ వర్ణించెదన్ శారదన్.



ఉ. శంభుజటాటవీతటవిశంకటవిస్ఫుటదివ్యవాహినీ

   శుంభదలర్గళప్రభవశోభితరంగదభంగభంగసం

   రంభవిజృంభమాణదరహాసఘుమంఘుమనాదలీల వా

   గ్జృంభణ మొప్ప నిన్ను మదిఁ జేర్చి నుతింతు మదంబ, భారతీ!



ఆ. అక్షరంబు తల్లి యఖిలవిద్యలకెన్న

   నక్షరంబు లోకరక్షణంబు

   అక్షరంబు లేని యబలున కెందును

   బిక్ష పుట్టఁబోదు పృథ్విలోన.



క. కవితాకవ్యకగుణములు

   కవికన్న రసజ్ఞుఁ డెఱుఁగుఁ గవి యే మెఱుఁగున్?

   భువిలో కన్యకగుణములు

   ధవుఁ డెఱుఁగును గాక కన్నతం డ్రేమెఱుఁగున్?



క. సుకవిత్వము తార్కిక

   నికరంబులలోన నెట్లు నిల్వఁగ నేర్చున్?

   మకరాంకకేళి కోర్చిన

   ముకురానన మల్లయుద్ధమున కె ట్లోర్చున్?



క. మూఢుం డెఱుఁగునె సత్కవి

   గూఢోక్తులసారమెల్లఁ గోవిదునివలెన్?

   గాఢాలింగనసౌఖ్యము

   ప్రౌఢాంగన యెఱుఁగుఁగాక బా లేమెఱుఁగున్?

		 ఈ పేజీలో చివరి మార్పు 17 జనవరి 2021న 04:47కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

